
Ийса Масихтың туўылыўы

1 Сол күнлери Рим патшасы Август, пүгкил Рим патшалығының

турғынлары дизимнен өтиўи тийис деген, пəрман шығарды. 2 Бул

биринши дизимнен өтиў, Кирини Сирияға ҳəкимлик қылған заманда

болды. 3 Ҳəр бир адам дизимнен өтиў ушын, өз қаласына барды. 4

Юсуп те Галиладағы Насыра қаласынан жолға шығып, Яҳудиядағы

Бейтлеҳем деп аталған Дауыттың қаласына келди. Себеби ол,

Даўыттың урпағынан еди. 5 Дизимнен өтиў ушын, оның менен

бирге қалыңлығы болған, хəмледар Мəриям да барды. 6 Олар сол

жерде болғанда, Мəриямның айы-күни толып, 7 туңғыш Улын

туўды. Оны қундақдап, бир ақырға жатқызды, себеби мийманханада

оларға орын жоқ еди. 8 Сол əтирапта шопанлар болып, олар түнде

өз падасын далада қарауыллайтуғын еди. 9 Тосаттан олардың

алдыңда Жаратқан Ийемиздиң бир периштеси пайда болып,

Ийемиздиң салтанаты оларға нурын төкти. Олар қатты қорқып

кетти. 10 Периште оларға: «Қорықпаңлар! Мен сизлерге, хəмме

адамларды шексиз қуўандыратуғын хош хабар жəриялайман. 11

Бүгин Даўыттың қаласында, сизлер ушын Қутқарыўшы туўылды.

Ол — Ийемиз Масих. 12 Сизлер ушын оның белгиси мынадай:

сизлер ақырда қундақдаўлы жатырған Нəрестени табасызлар», —

деди. 13 Бирден периштениң қасында, аспандағы периштелердиң

үлкен топары пайда болып, Қудайды алғыслап: 14 «Аспанда Кудай

алғыслансын, жердеги Кудайға унайтуғын адамларға тынышлық

болсын!» - деди. 15 Периштелер аспанға көтерилгеннен соң,

шопанлар бир-бирине: «Жүриңлер, Бейтлеҳемге барайық. Жаратқан

Ийемиз бизлерге билдирген, сол жүз берген ўақыяны көрейик» -

дести. 16 Олар асығыслық пенен келип, Мəриям менен Юсупты ҳəм

ақырда жатырған Нəрестени тапты. 17 Оны көрип, периштелерден

Нəресте ҳаққында еситкенлерин айтып берди. 18 Буны еситкен

адамлардың ҳəммеси, шопанлардың сөзлерине таң қалысты. 19 Ал

Мəриям болса, бул сөзлерди жүрегинде сақдап, ойлап жүрди. 20

Шопанлар өзлерине айтылғанлардың ҳəммесин еситип-көргенлери



ушын, Қудайды алғыслап, мақтаў айтып, қайтып кетти.


